
АННОТАЦИЯ 

Палеолит даври индустрияларини ўрганишда турли хил тадқиқот усуллари 
қўлланилган. Маълумки ушбу тадқиқот методлари доимий равишда такомиллашиб бориб, 
янги тадқиқот йўналишларига ҳам асос солинган. Шунингдек, тадқиқот методларининг 
шаклланишида тарихни ёритишдаги ёндашув ва концепцияларнинг ҳам ўз ўрни бўлган. 
Мақолада тадқиқот методлари ва концепцияларнинг такомиллашиб бориши таҳлил 
қилинади. Хом-ашёдан фойдаланиш стратегияси концепцияси билан боғлиқлиқ бўлган 
замонавий тадқиқот усулларининг аҳамияти кўрсатиб берилади. 

Калит сўзлар: методлар, палеолит, хом-ашё стратегияси, типология, технология, 
экспериментал трасология, хом-ашё бирликлари. 

ИЗУЧЕНИЕ ИЗПОЛЬЗОВАНИЕ СЫРЬВОЙ СТРАТЕГИИ В ПАЛЕОЛИТЕ  
(АНАЛИЗ МЕТОДОВ) 

АННОТАЦИЯ 
При изучении палеолитических индустрий использовались различные методы 

исследования. Известно, что эти методы исследования постоянно совершенствуются и 
открываются новые направления исследований. В формировании исследовательских методов 
немалаважную роль сыграли различные подходы и концепции. В статье анализируется 
развитие методов и концепций исследования. Подчеркивается важность современных 
методов исследования, связанных с концепцией стратегии использования сырья. 

Ключевые слова: методы, палеолит, сырьевая стратегия, типология, технология, 
экспериментальная трасология, сырьевые единицы. 

 



¤ТМИШГА НАЗАР | ВЗГЛЯД В ПРОШЛОЕ | LOOK TO THE PAST                                 №SI-3 | 2021   
 

354 
 

Akmal G.Mukhammadiev 
National Archaeological Center 

junior researcher 
muhammadiyev.kml@gmail.com 

 
EXPLORING THE USE OF RAW MATERIAL STRATEGIES IN THE PALEOLITHIC 

(ANALYSIS OF METHODS) 
ABSTRACT 

In the study of the Paleolithic industries, various research methods were used. It is known 
that these research methods are constantly being improved and new research directions are being 
opened up. Numerous approaches and concepts have played an important role in the formation of 
research methods. The article analyzes the development of research methods and concepts. The 
importance of modern research methods related to the concept of a strategy for the use of raw 
materials is being emphasized. 

Key words: methods, Paleolithic, raw material strategy, typology, technology, experimental 
traceology, raw material units. 

 
1.Долзарблиги: 
Бугунги кунда палеолитшуносликда замонавий тадқиқот методлари ва 

ёндашувларнинг катта қисми хом-ашёдан фойдаланиш стратегияси тушунчаси билан боғлиқ. 
XIX-асрнинг 70-йилларида петроархеологияга асос солиниши билан соҳада бошланган 
ўзгаришлар, 70-90-йилларда янги илмий қарашларнинг шаклланишига сабаб бўлди. 
Муаммони ўрганишга йўналтирилган алоҳида илмий тадқиқотчилик тизими яратилди, 
такомиллашди ва улар билан боғлиқ тушунча ҳамда атамалар шаклланди. Хом-ашёдан 
фойдаланиш стратегиясини ўрганишда қўлланилаётган тадқиқот усуллари турлича 
номланади ҳамда уларнинг юзага келишига турли концепциялар асос бўлган. Шу туфайли 
бевосита методларнинг ривожланишини ўрганиш концепцияларни таснифлашни ҳам талаб 
қилади. Мақолада ушбу тадқиқот методлари ва концепциялар ривожланишига тўхталиб 
ўтамиз. 

2.Методлари: 
Мавзуни тадқиқ этишда тарихийлик, объективлик, хронологик кетма-кетлик ва 

тарихий изчиллик тамойилларидан фойдаланилди. 
3.Тадқиқот натижалари: 
Тадқиқот усулларини такомиллашиб боришини шартли равишда бир нечта босқичга 

ажратиш мумкин. Дастлабки босқич 1970-йилгача бўлган даврни ўз ичига қамраб олади. 
Ушбу даврда индустрияларни ўрганишда қўлланилган таҳлил усуллари энди шакллана 
бошлаган бўлиб, улар ҳали тизимлаштирилмаган эди. Расмий равишда илк тадқиқот методи 
сифатида типология қайд этилади [5]. Лекин тадқиқотларда типология билан бир қатор 
бошқа усуллар ҳам биргаликда қўлланилган. Масалан, индустриядаги қурол типларини 
ажратишда уни ишлаб чиқариш техникаси (технологик) ва қандай вазифада 
фойдаланилганлик  (функционал) масаласига тўхталиб ўтишган. Европа 
палеолитшунослигида типологик ва экспериментал тадқиқотлар ягона жараён сифатида 
ривожланган бўлса, собиқ иттифоқда узаро бир-бирига боғлиқ ҳолдаги алоҳида соҳа 
сифатида қаралди. Америка палеолитшунослик мактабларида экспериментал ва этнографик 
ёндашув устун бўлиб, типологик метод кенг қулланилмади. Палеолитшунослик мактаблари 
шаклланишининг илк босқичига хос бўлган ушбу фарқланиш хусусияти, илмий 
изланишларнинг кейинги ривожига ҳам ўз таъсирини кўрсатди.  

1930-йилда С. А. Семенов томонидан экспериментал-трасологияга асос солиниши 
билан типологик методнинг ягона тадқиқот усули сифатидаги устуворлигига чек қўйилди. 
Эндиликда маълум турдаги қуролларнинг қай тартибда ясалганлиги ва қандай вазифаларни 
бажарганлиги масаласига аниқлик киритиш имкони пайдо бўлди. Типологик, экспериментал 
ва функционал трасологик методларнинг ривожланиши билан янги тадқиқот усули 

технологик методга асос солинди. Технологик методга оид илк хулосаларда учринди-
йўнилғалар шакли ва ишлаб чиқариш техникаси ўртасидаги боғлиқликка эътибор қаратила 
бошланди.  

Хом-ашёдан фойдаланиш масаласи дастлаб типологик метод доирасида кўтарилган 
эди. Бунда қуроллар морфологиясидаги фарқларнинг юзага келишига сабаб сифатида хом-
ашё сифати кўрсатилди. Бу борадаги дастлабки фикрлар Г. А. Бонч-Осмоловскийга тегишли 
[4]. Экспрементал ва функционал  трасологиянинг ривожланиши билан хом-ашёнинг табиий-
физик хусусиятларига боғлиқ бўлган технологик ва функционал талаб  ҳақидаги фикрлар 
илгари сурилди [3]. Қуролларни фақат морфологик хусусиятларига кўра эмас, балки 
технологик ва функционал жиҳатдан ҳам тадқиқ этиш талаби қўйилди. Айнан шу жараёнда 
хом-ашёнинг қуроллар морфологиясига таъсири ўрганила бошланди. Эндиликда қуроллар 
морфологиясининг хом-ашё хусусиятлари билан боғлиқлиги ҳақидаги фикрлар анча асосли 
тарзда баён этилди.  

Маълумки тошга ишлов бериш жараёни тоғ жинсларининг хусусиятига боғлиқ 
бўлган. Қуролларга хом-ашёнинг табиий-физик хусусиятлари имкон берган технологик 
усулларда ишлов берилган. Бунда қуроллар морфологияси қадимги устанинг мақсади ва 
хом-ашёнинг табиий хусусиятлари билан чегараланган технологик талаб томонидан 
бошқарилади. Қуроллар  морфологияси устанинг ҳоҳиши ва мақсадига боғлиқ ҳолда 
шаклланган бўлсада, аслида бу жараён устага маълум бўлган хом-ашёнинг табиий-физик 
хусусиятларидан фойдаланиш эди. Тадқиқотларнинг аҳамиятлилиги, деярли бир хил ёки 
бир-бирига яқин бўлган изотроп тоғ жинслари хусусиятларидан қадимги усталарнинг қай 
даражада фойдалана олганлигини аниқлашда ҳам эди [2]. Аниқланган хулосалар эса қадимда 
усталар тошга ишлов бериш жараёнида хом-ашё танловини амалга оширганлигини кўрсатар 
эди. 

Тошга ишлов бериш жараёнида хом-ашёнинг табиий хусусиятлари алоҳида аҳамиятга 
эга эканлиги ва бу борада танлов амалга оширилганлиги ҳақидаги илмий хулосалар масалага 
чуқурроқ ёндашиш талабини қўйди. Натижада 1970-йилларда петроархеология соҳасига асос 
солинди. Ушбу метод 1970-80 йилларда Францияда П.-И. Демарс [8; 9], собиқ иттифоқда В. 
Ф. Петрунь тадқиқотларида кенг қулланила бошланди.  

Лекин, соҳадаги тадқиқотлар ҳам хом-ашёдан фойдаланиш борасидаги муаммоларга 
узил–кесил аниқлик кирита олмади. Асосий мунозарали ва ечимсиз масала фойдаланилган 
хом-ашё хусусиятларини аниқлаш тартиби ва мезонларида эди. Таҳлил ёндашуви ва 
методлар хом-ашёдан фойдаланишда танлов қайси мезонларга таяниб амалга 
оширилганлигини  аниқлаб бера олмади. Яъни, танловда кўпроқ хом-ашё сифати аҳамиятли 
бўлганми ёки унинг миқдорига қараб танлаб олинганми деган муаммо ўз ечимини топмади.   

В. Ф. Петрунь тоғ жинсларининг хом-ашё сифатидаги яроқлилик даражасини 
объектив кўрсатиб берувчи ягона мезонлар тизимини яратишга ҳаракат қилди. Унинг 
тадқиқотлари экспериментал таҳлилга асосланган бўлиб, тоғ жинсларини босимга 
чидамлилигини баҳолаш орқали уларнинг мустаҳкамлиги ва чақмоқлашга яроқлилигини 
аниқлашга қаратилган [6]. Лекин алоҳида турдаги тоғ жинс учун олинган натижалар 
кўрсаткичидаги катта фарқ ва уларнинг чақмоқлаш жараёнида кескин ўзгариши ушбу 
ёндашувни археологик коллекцияларни ўрганишга қуллаш самарадорлигини йўққа чиқарди. 
Шунингдек бу кўрсаткичлар қайроқтош ҳолидаги хом-ашё хусусиятларига ҳам мос эмас эди. 
Натижада хом-ашёнинг сифати ва уни саралашнинг ҳар бир ҳолат учун алоҳида баҳолаш 
мезонлари тизимини яратишга эҳтиёж туғилди. Бошқа бир тадқиқотчи П.-И. Демарс ҳам 
хом-ашёси турларини таққослашда визуал таҳлил энг самарали метод бўлиб 
қолаётганлигини таъкидлаб ўтди [12]. Натижада тадқиқот усулларини такомиллаштириш, 
самарадорлигини ошириш, улардан янгича йўналишда фойдаланиш зарурати келиб чиқди.    

Инглиз-америка этноархеология мактабларида хом-ашё стратегияси экологик 
муҳитни ўзлаштириш муаммоси доирасида ўрганилади. Илмий тадқиқотлар йўналиши 
ўзлаштириш ёки яшаш интенсивлиги концепцияси  тушунчаси билан ифодаланади [10]. Тош 
хом-ашёси манбалари экологик муҳитни ўзлаштиришдаги омиллардан бири сифатида 

қаралади. Хом-ашё манбалари ва манзилгоҳ ўртасидаги ҳудудий боғлиқлик ҳамда масофа 
жамоалар томонидан ўзлаштирилган ҳудудларни белгилаш учун манба бўлиб хизмат қилади. 
Ўзлаштириш интенсивлигида тошга ишлов бериш жараёнининг давомийлигига алоҳида 
эътибор қаратилиб, у манзилгоҳларда яшаш босқичлари ва суръатини аниқловчи мезон 
вазифасини ўтайди. Индустриялар иккита алоҳида технологик босқич сифатида ўрганилади 
ҳамда артефактлар “нуклеусларни чақмоқлаш стратегияси” ва “қуроллардан фойдаланиш 
стратегияси” тушунчалари доирасида таҳлил қилинади.  

Француз тилидаги илмий адабиётларда моҳияти жиҳатидан яқин бўлган “chaîne 
opératoire” – ишлаб-чиқариш занжири концепцияси юзага келди. Концепция Анри Леруа-
Гуран томонидан ишлаб чиқилган бўлиб, асосан Ж-М. Женест ва Э. Бойдо томонидан тош 
буюмларни тадқиқ этишга мослаштирилди [7; 11; 13]. Ушбу қарашларга кўра хом-ашёни 
танлаш стратегияси, нуклеусларни чақмоқлаш стратегияси ва қуроллар ишлаб чиқаришдан 
уларни ташлаб юборишгача бўлган жараёнларда ўзгаришлар кетма-кетлиги муҳим аҳамият 
касб этади. Концепция тош буюмлар шаклини ўзгаришида илк тажриба-синов аҳамиятига эга 
бўлган йўнилғини олишдан тортиб то қуролларни охирги тузатиш босқичигача бўлган 
жараёнларни бир бутунлигини таъкидлайди.   

Хом-ашё стратегияси асосини юқорида санаб ўтилган иккала концепциялар ташкил 
этади. Бугунги кунда индустрияларни тадқиқ этишда ўзининг мукаммал илмий тавсифи 
туфайли хом-ашё стратегияси концепцияси кенг қулланилаётган бўлсада ўзлаштириш 
интенсивлиги концепцияси ҳам ўзининг аҳамиятини йўқотмади.  

Юқорида санаб ўтилган концепциялар доирасида бир қатор тадқиқот методлари 
яратилган. Моҳиятдан бир-бирига яқин бўлган ушбу таҳлил усуллари номланиши бир-
биридан фарқ қилади. Хом-ашёдан фойдаланиш стратегияси бугунги кунда иккинчи 
тартибли ремонтаж (second order refit), “чамаланган кичик хом-ашё бирлиги миқдори 
таҳлили” (minimum analytical nodule analysis), алоқадорликни аниқлаш методи (la méthode des 
rapprochements), хом-ашё гуруҳлари ёки хом-ашё бирликлари методи (raw material group, raw 
material unit), трансформацион таҳлил (transformation analysis)  каби таҳлил усуллари 
доирасида ўрганилмоқда. Ушбу тадқиқот усулларини умумий ном билан хом-ашё 
бирликлари методи деб номлаш мумкин [1].  

Таҳлилий ёндошув ва натижаларни  солиштиришдаги сезиларли фарқни ҳисобга 
олмаганда методларнинг қуллаш алгоритми деярли бир хил. Яъни хом-ашё бирлиги бўйича 
саралаш ҳамда аниқ технологик ва планиграфик боғлиқликни ўрганиш. Ёки манзилгоҳ 
маданий қатламларидаги хом-ашё бирликларини транформацион кетма-кетлигини қайта 
тиклаш ва планиграфик боғланиш сифатида аниқ технологик алоқадорликни ўрнатиш, 
маълум доирадаги технологик жараённинг тўлиқлигини баҳолаш. Соддароқ қилиб 
тушинтирганда коллекция таркибидаги артефактлар ранги, тузилиши ва бошқа шу каби 
петрографик хусусиятлари ҳамда уларнинг юзасидаги негатив изларига қараб хом-ашё 
гуруҳларига ажратилади. Технологик ва планиграфик таҳлил ҳар бир гуруҳда алоҳида 
юритилади. Тадқиқотлар ишлаб чиқариш жараёнидаги мавжуд ва етишмаётган элементларни 
аниқлаш имконини беради.  Натижада манзилгоҳга олиб келинган ва чиқиб кетган 
маҳсулотлар  оқими, тури, босқичлари ва суръати ҳамда усуллари ҳақида ҳам малумотлар 
олиш мумкин. Бугунги кунда хом-ашё бирликлари методини қуллаш натижасида олинган 
хулосалар ишончлилигини баҳолаш талаблари ишлаб чиқилган. Хулосалар петрографик, 
планиграфик ва технологик методни комплекс қуллаш натижасида қулга киритилганда 
самарадор бўлиши белгиланган.  

Хом-ашё бирликлари методи 1970-йилларда асос солинган ремонтаж методига яқин. 
Шу туфайли европа палеолитшунослигида мазкур методнинг шаклланиши ва қулланилиши 
кўпроқ ремонтаж усулидан кенг фойдаланилган илмий тадқиқотлар билан боғлиқ. Ремонтаж 
усулидан фарқли равишда хом-ашё бирликлари методи кенг доирадаги технологик жараённи 
қайта тиклайди. Ремонтаж методида артефактларни бир-бирига бирикиши (аппликация) 
кўзатилиб, у тор доирадаги технологик жараённи намоён қилади. Хом-ашё бирликлари 
методида эса гуруҳлардаги алоҳида элементлар ўртасида  узаро бирикиш ҳолати кўзатилиши 

шарт эмас. Бунда узаро бирикмайдиган элементлар ҳам петрографик белги-хусусиятига кўра 
битта маълум бир хом-ашё бирлигига мансуб бўлиши мумкинлиги инкор этилмайди ҳамда 
битта гуруҳга киритилиши мумкин. Ремонтаж методи хулосалари эса орқали қўлга 
киритилган натижаларни солиштириш ва тасдиқлаш учун зарур.   

Хом-ашё бирликлари методи кўпроқ хом-ашё хусусияти турлича бўлган 
манзилгоҳларда қўлланилганда яхши самара бериши мумкин. Артефактлар гуруҳларга макро 
ва микроскопик ҳолда аниқлаштириладиган петрографик белги-хусусиятлари - ранги, 
тузилиши, юза қисми ва бошқалардан келиб чиқиб ажратилади. Алоҳида маълум бир хом-
ашё бўлагидан олинган артефактлар тўплами хом-ашё гуруҳлари, хом-ашёдан синдирилган 
бир артефактга нисбатан эса хом-ашё бирлиги атамаси қулланилади. Ушбу ҳолатда хом-ашё 
бирликлари ва ремонтаж методи бир-бирини тулдирган ҳолда, маданий қатлам тузилишини 
таҳлил қилишда яхши натижа беради ҳамда маданий қатламни археологик манба сифатидаги 
ишончлилигини белгилайди.  Аввалги тадқиқотлардан фарқли равишда артефактларнинг 
битта хом-ашё гуруҳи доирасида тўплам ҳосил қилиши хулосаларни анча ишонарли ва 
асосли тарзда баён қилиш имконини беради. Планиграфик қайта тиклаш манзилгоҳ маданий 
қатламлари сатҳида битта хом-ашё туридан олинган артефактларни жойлашиш хусусиятини 
ўрганиш орқали, ишлаб чиқаришнинг аниқ бир технологик жараёнида узаро боғлиқликни 
аниқлашга қаратилади. Артефактларни хом-ашё турлари бўйича ажратиш ва маданий қатлам 
сатҳида жойлашуви боғлиқлигини ўрганиш манзилгоҳда инсонлар яшаш интенсивлиги, 
кичик даврий босқичлар орасидаги фарқлар, маданий қатламларга постдепозицион 
жараёнлар таъсири ҳақида хулосалар чиқариш  имконини беради. Артефактлар ўртасидаги 
аниқланган асосли боғлиқлик ҳолати мураккаб тузилишли кўп қатламли ёдгорликлар, 
бузилган қатламлар ҳамда кам сонли топилмага эга манзилгоҳларни ўрганишда анча 
самарали қулланилиши мумкин. 

Хом-ашё бирликлари методини қуллаш орқали ёдгорлик маданий қатламлари 
ўрганилганда (алоҳида хом-ашё турларига мос тош артефактларнинг маданий қатлам сатҳида 
тарқалиши ва аниқланган боғлиқликнинг ҳудудий тақсимоти) манзилгоҳда яшаш 
интенсивлиги, динамикаси, алоҳида даврларга тегишли комплексларни бир-биридан 
фарқлаш, постдепозицион жараёнларнинг коллекциялар таркиби ва маданий қатламлар 
шаклланишига таъсири, хом-ашёдан фойдаланиш стратегияси ва транспортировка усуллари, 
экологик минтақаларни ўзлаштириш фаолиятининг ташкиллаштирилиши масалаларини 
ўрганиш мумкин.  

4.Хулосалар: 
Олиб борилган изланишлар хом-ашё бирликлари методида таҳлилий ёндашув бир 

қатор ўзига хосликка эга эканлигини кўрсатмоқда. Таҳлил жараёнида бажариладиган 
вазифаларни фарқлаш ва хом-ашё методи билан ишлашнинг таянч алгоритмлари асосида 
олинган маълумотларни кўздан кечириш усуллари доимо бир хилда амалга оширилади. 
Яъни, артефактларни петрографик белгиларига кўра аниқ кетма-кетлик ёки мезонлар асосида 
ажратиб олиш, технологик боғлиқликни планиграфик боғлиқлик билан таққослаш ёки 
манзилгоҳ ҳудудида алоҳида хом-ашё бирлигининг трансформацияси босқичларини қайта 
тиклаш, тор доирадаги технологик таркибни тўлиқлигини баҳолаш ҳамда олинган 
маълумотлардан мобиллик тизими ва импорт-экспорт жараёнларини қайта тиклашда 
фойдаланиш. 

Хом-ашё бирликлари методи тош даври индустрияларини технологик нуқтаи-
назардан тадқиқ этишда анча бой маълумотларни бериши мумкин. Тадқиқот натижасида 
манзилгоҳда синдирилган маълум бир алоҳида хом-ашё бирликлари турининг тахминий ёки 
аниқ миқдори, улчамини белгилаш, алоҳида хом-ашё гуруҳларида тошга ишлов бериш 
жараёнининг қайси босқичлари амалга оширилганлиги аниқлаш, хом-ашё бирликларини 
синдириш жараёни кетма-кетлиги ва ишлов бериш усулларини қайта тиклаш, хом-ашё 
сифатининг ишлов бериш жараёнига таъсири борасида маълумотларни қўлга киритиш 
мумкин. Шу билан бирга хом-ашё бирликлари методи технологик тадқиқотларни таҳлил 
имкониятларини аниқлаш ва манбани ишончлилигини текшириш воситаси сифатида ҳам 

намоён бўлиб, тош индустрияларни кенг технологик контекстини тарихий манба сифатида 
баҳолашда анча самарали усули ҳисобланади. 

